
Abstract. Introduction. The article is devoted to a comprehensive study of the policy of confiscation 

and repression against Kazakh bais carried out in the 1920s–1930s in the North Kazakhstan region, 

specifically in the territory of Bulayev District and the village of Pervomayskoye. Goals and 

objectives. On the basis of archival sources, the socio-economic status of regional bais, the practical 

implementation of repressive measures such as confiscation of livestock and property, deportation, 

increased taxation, deprivation of voting rights, exile to labor camps, and executions; to reveal the 

historical preconditions of the confiscation campaign; to characterize the socio-economic profile of 

regional bais; and to identify the impact of repression on the fate of families and subsequent 

generations. The study clarifies the legal, political, and economic foundations of the Soviet policy 

aimed at eliminating the bais as a social class. Results.The socio-economic characteristics of the bais, 

including their involvement in livestock breeding, agriculture, and the use of hired labor, are 

examined, and their authority and influence within rural communities are identified. As a result of 

confiscation and deportation policies, bai families experienced complete social collapse; the 

traditional economic system was destroyed, the family institution weakened, and intergenerational 

continuity was disrupted. Archival evidence shows that children’s access to education was restricted 

and family members were relocated to different regions, clearly demonstrating the demographic and 

social consequences of repression. Conclusion. The study also examines renewed persecution and 

political accusations during the period of the “Great Terror” of 1937–1938, as well as the process of 

official rehabilitation carried out in the late twentieth century. Although rehabilitation officially 

confirmed the illegality of Soviet repression, it failed to fully compensate for the social, moral, and 

material losses incurred. The research is significant for restoring historical justice and for shaping 

regional and national historical consciousness. The fate of the bais of Bulayev District and the village 

of Pervomayskoye, as an integral part of the nationwide history of political repression, provides an 

opportunity to comprehensively reveal the socio-economic and demographic consequences of Soviet 

repressive policies. 

Keywords: Confiscation, repression, bais, Bulaev District, Pervomay village, forced resettlement, 

special camp, commandant’s office, collectivization, demography 

Аңдатпа. Кіріспе. Мақала ХХ ғасырдың 20–30 жылдарында Солтүстік Қазақстан өңірінде, 

атап айтқанда Булаев ауданы, Первомай ауылы аумағында жүргізілген қазақ байларын 

тәркілеу және қуғын-сүргін саясатын кешенді түрде зерттеуге арналған. Зерттеудің мақсаты 

және міндеттері – архивтік деректерге сүйене отырып, аймақ байларының әлеуметтік-

экономикалық жағдайын, мал-мүлік тәркілеу, жер аудару, күшейтілген салық салу, сайлау 

құқығынан айыру, лагерьлерге жіберу және ату жазасы сияқты репрессиялық шаралардың 

нақты іске асу барысын талдау, тәркілеу науқанының тарихи алғышарттарын ашу, аймақ 

байларының әлеуметтік-экономикалық сипатын көрсету, қуғын-сүргіннің отбасы мен ұрпақ 

тағдырына тигізген әсерін айқындау. Зерттеу барысында кеңестік биліктің байларды тап 

ретінде жою саясатының құқықтық, саяси және экономикалық негіздері айқындалды. 

Нәтижелер. Байлардың мал шаруашылығы, егіншілік, жалшы еңбегін пайдалану сияқты 

әлеуметтік-экономикалық сипаттары қарастырылып, олардың ауылдық қауымдастықтағы 

беделі мен ықпалы анықталды. Тәркілеу және жер аудару саясатының нәтижесінде бай 

отбасылары толық әлеуметтік күйреуге ұшырап, дәстүрлі шаруашылық жүйесі бұзылды, 

отбасы институты әлсіреді және ұрпақ сабақтастығы үзіліп қалды. Архив деректері бойынша, 

балалардың білім алу мүмкіндігі шектеліп, отбасы мүшелері әртүрлі аймақтарға көшірілген, 

бұл репрессияның демографиялық және әлеуметтік салдарын айқын көрсетті. Қорытынды. 

Зерттеуде 1937–1938 жылдардағы «Үлкен террор» кезеңіндегі қайта қудалау мен саяси 

айыптаулар, сондай-ақ ХХ ғасырдың соңында жүзеге асқан ресми ақтау үдерісі 

қарастырылған. Ақтау кеңестік репрессиялардың заңсыз екенін ресми түрде дәлелдегенімен, 

әлеуметтік, моральдық және материалдық шығындарды толық өтей алмады. Жұмыс тарихи 

әділеттілікті қалпына келтіру, аймақтық және ұлттық тарихи сананы қалыптастыру 

тұрғысынан маңызды. Булаев ауданы, Первомай ауылы байларының тағдыры жалпыұлттық 

қуғын-сүргін тарихының маңызды бөлігі ретінде кеңестік репрессиялардың әлеуметтік-

экономикалық және демографиялық әсерін көрсетуге мүмкіндік береді.  

Түйін сөздер: Тәркілеу, қуғын-сүргін, байлар, Булаев ауданы, Первомай ауылы,                                        

күштеп жер аудару, арнайы лагерь, комендатура, ұжымдастыру, демография 

Алғыс. Мақала Қазақстан Республикасы Ғылым және жоғары білім министрлігінің 

«Солтүстік Қазақстандағы байлар: қоғамдағы орны, әлеуеті мен шаруашылықтарының 

тәркілеуге ұшырауы» тақырыбындағы гранттық қаржыландыру жобасын жүзеге асыру 

аясында орындалды (тіркеу нөмірі AP 26104469). 

Аннотация. Введение. Статья посвящена комплексному исследованию политики 

конфискации имущества и репрессий в отношении казахских баев, проводившейся                                             

в 1920–1930-е годы ХХ века в Северо-Казахстанском регионе, в частности на территории 

Булаевского района и села Первомайское. Цель и задачи исследования – заключаются в 

анализе, на основе архивных источников, социально-экономического положения 

региональных баев, конкретных механизмов реализации репрессивных мер – конфискации 

скота и имущества, высылки, усиленного налогообложения, лишения избирательных прав, 

направления в лагеря и применения смертной казни, а также в раскрытии исторических 

предпосылок конфискационной кампании, характеристике социально-экономического облика 

баев региона и выявлении влияния репрессий на судьбы семей и последующих поколений. В 

ходе исследования были определены правовые, политические и экономические основы 

политики советской власти, направленной на ликвидацию баев как социального слоя. 

Результаты. Рассмотрены социально-экономические характеристики баев, включая их 

деятельность в сфере скотоводства, земледелия и использования наемного труда, а также 

выявлены их авторитет и влияние в сельских сообществах. В результате политики 

конфискации и высылки байские семьи подверглись полной социальной деградации, была 

разрушена традиционная система хозяйствования, ослаблен институт семьи и прервалась 

преемственность поколений. Архивные данные свидетельствуют об ограничении 

возможностей получения образования детьми, переселении членов семей в различные 

регионы, что наглядно отражает демографические и социальные последствия репрессий. 

Заключение. В исследовании также рассматриваются повторные преследования и 

политические обвинения в период «Большого террора» 1937–1938 годов, а также процесс 

официальной реабилитации, осуществлявшийся в конце ХХ века. Несмотря на то что 

реабилитация на государственном уровне подтвердила незаконность советских репрессий, она 

не смогла в полной мере компенсировать социальные, моральные и материальные потери. 

Работа имеет важное значение для восстановления исторической справедливости, 

формирования регионального и национального исторического сознания. Судьбы баев 

Булаевского района и села Первомайское, как неотъемлемая часть общенациональной истории 

политических репрессий, позволяют всесторонне раскрыть социально-экономические и 

демографические последствия советской репрессивной политики.  

Ключевые слова: Конфискация, репрессии, баи, Булаевский район, село Первомай, 

принудительное переселение, спецлагерь, комендатура, коллективизация, демография 

Благодарность. Статья подготовлена в рамках реализации гранта Министерства высшего 

образования и науки РК на тему: «Баи в Северном Казахстане: место в обществе, их потенциал 

Кіріспе 
ХХ ғасырдың 20–30 жылдары Қазақстан тарихында әлеуметтік-экономикалық және 

демографиялық апаттармен ерекшеленетін ең күрделі кезеңдердің бірі болып табылады. 

Кеңестік биліктің ауыл шаруашылығын социалистік негізде қайта құруға бағытталған саясаты, 

әсіресе байлар мен ауқатты шаруаларды тап ретінде жоюға негізделген шаралар қазақ 

қоғамының дәстүрлі әлеуметтік құрылымын түбегейлі өзгеріске ұшыратты. Аталған 

саясаттың ең радикалды әрі қайшылықты көріністерінің бірі байлардың мал-мүлкін тәркілеу 

және оларды тұрғылықты мекендерінен күштеп көшіру науқаны болды. Еліміздің экономика 

саласында және қоғамдық саяси өмірінде жаппай салтанат құрған «қысым көрсету» саясаты 

ұзық уақыт бойы ешкімнің көзін аштырмады. Бұл саясаттың, әсіресе, ауыл шаруашылығы 

саласындағы зардаптары айырықша ауыр болды (Тәтімов, Әлиев, 1999: 187). 

1928 жылдан бастап жүзеге асырылған тәркілеу шаралары Қазақстанның барлық 

өңірлерін қамтыды. Солтүстік Қазақстан аймағы, оның ішінде қазіргі Солтүстік Қазақстан 

облысының Булаев ауданына қарасты Первомай ауылы да бұл үдерістен тыс қалған жоқ. 

Кеңестік билік өкілдерінің түсінігінде байлар «әлеуметтік қауіпті элемент» ретінде бағаланып, 

оларға қарсы саяси, экономикалық және құқықтық қысым жүйелі түрде жүргізілді. Бұл қысым 

тек мүлікті тәркілеумен шектелмей, жер аудару, арнайы қоныстар мен лагерьлерге жіберу 

сияқты жазалау шараларымен толықтырылды (Conquest, 1986: 20). 

Осы кезеңдегі репрессиялық саясаттың нақты көріністерінің бірі ретінде 1930 жылғы                                

4 мамырда Қазрайкомның Петропавл округтік партия ұйымына жолдаған телеграммасын 

атауға болады. Құжатта жер аударылған кулактарды лагерьлерге орналастыру тәртібі 

айқындалып, бай-кулактардың 5 жыл мерзімге сотталғаны және оларды Қазақстанның ішкі 

аймақтарына көшіру қажеттігі көрсетілді. Кейіннен лагерьлік жүйені ұйымдастыруға 

байланысты директивалар қайта қаралып, 3 жылдан астам мерзімге сотталғандар лагерьлерге 

жіберілсе, 3 жылдан кем мерзімге сотталғандар округтің ішкі аудандарында мәжбүрлі еңбекке 

тартылатын болды. Осылайша, аталған санаттағы адамдар жеке бас бостандығынан 

айырылып, кеңестік жазалау жүйесінің нысанына айналды (СҚМА. 5-қ., 1-т., 756-іс, 59 п.).  

Жалпы алғанда, бұл әкімшілік-шаруашылық және саяси шешімдердің артында тұтас бір 

ұрпақтың тағдырына әсер еткен әлеуметтік трагедия жатты. Ұжымдастыру мен тәркілеу 

науқандары барысында заңдылық пен еріктілік қағидаттары өрескел бұзылып, колхозға 

кіруден бас тартқан шаруалар «халық жауы» ретінде жарияланды. Оларға сайлау құқығынан 

айыру, мүлкін тәркілеу, жер аудару, лагерьлерге жіберу, ал кейбір жағдайларда сотсыз және 

тергеусіз ату сияқты аса қатал репрессиялық шаралар қолданылды (М. Жұмабаев атындағы 

АА. 3-қ., 1-т., 49-іс, 2-8 п.).  

 

Материалдар мен тәсілдер 

Мақаланы жазу барысында тарихи зерттеудің дәстүрлі ғылыми әдістері, концептуалды 

баяндау әдістері кеңінен қолданылды. Зерттеудің деректік негізін ХХ ғасырдың                                                 

20–30-жылдарындағы ауыл байларын тәркілеу және жер аудару саясатына қатысты архивтік 

және жарияланған материалдар құрайды. Атап айтқанда, Қазақстан Республикасының 

Орталық және өңірлік архив қорларындағы құжаттар, Солтүстік Қазақстан мемлекеттік 

архивінің материалдары, сондай-ақ Булаев ауданына қатысты партиялық-кеңестік 

органдардың қаулылары, нұсқаулары, есептері мен хаттамалары М. Жұмабаев атындағы 

аудандық архивінің, Солтүстік Қазақстан облысының Департамент полициясының архив 

қорларындағы құжаттар пайдаланылды. 

Сонымен қатар, зерттеу барысында сол кезеңдегі ресми статистикалық мәліметтер, 

халық санағы материалдары, тәркілеуге ұшыраған шаруашылықтардың тізімдері, жер 

аударылған адамдар туралы деректер қарастырылды. Тақырыпты ашуда замандас 

куәгерлердің естеліктері, кейінгі жылдары жарық көрген тарихи еңбектер мен ғылыми 

мақалалар қосымша дереккөз ретінде қолданылды. 

Зерттеудің әдістемелік негізін тарихи-талдамалық, салыстырмалы және жүйелеу әдістері 

құрады. Тарихи-талдамалық әдіс арқылы Булаев ауданында жүргізілген тәркілеу және жер 

аудару саясатының себептері мен салдары қарастырылды. Салыстырмалы әдіс аталған 

ауданның тәжірибесін басқа өңірлердегі ұқсас үрдістермен салыстыра отырып талдауға 

мүмкіндік берді. Ал деректерді жүйелеу мен жинақтау әдісі архив материалдарын тақырыптық 

тұрғыда топтастырып, негізгі тұжырымдар жасауға негіз болды. Осы әдістердің жиынтығы 

Булаев ауданындағы ауыл байларын тәркілеу және жер аудару саясатының ерекшеліктерін 

кешенді түрде зерделеуге, оның жергілікті халықтың әлеуметтік-экономикалық жағдайына 

тигізген ықпалын объективті бағалауға мүмкіндік берді. 

ХХ ғасырдың 20–30 жылдарындағы Солтүстік Қазақстан өңірінде, нақтырақ айтқанда 

Булаев ауданының Первомай ауылы аумағында тәркілеуге ұшыраған байлардың әлеуметтік-

экономикалық жағдайын, олардың тағдырын және кеңестік қуғын-сүргін саясатының 

салдарын архивтік деректер негізінде жан-жақты талдау, сондай-ақ бұл саяси және әкімшілік 

шаралардың аудандағы әлеуметтік құрылымға, отбасының тұрмыс жағдайына, еңбек 

тәжірибесі мен күнделікті тіршілікке тигізген нақты әсерін анықтау болып табылады. Зерттеу 

барысында тарихи құжаттар, жеке істер, тізімдер мен коменданттық лагерь ережелері 

талданып, сол кезеңдегі әлеуметтік-экономикалық үрдістер мен репрессиялық саясат 

механизмдері жан-жақты қарастырылады. 

Талқылау 

Кеңес өкіметі орнағаннан кейін Қазақстан ауылдарында жүргізілген әлеуметтік саясат 

таптық принципке негізделді. Байлар мен ауқатты шаруалар кеңестік идеология тұрғысынан 

«еңбекші халықты қанаушылар», «контрреволюциялық элементтер» ретінде бағаланды. 

Осыған байланысты оларды қоғамдық-саяси өмірден шеттету және экономикалық негізінен 

айыру негізгі мақсатқа айналды (Ақталған есімдер, 2008: 44). 

1928 жылғы 27 тамызда қабылданған «Ірі бай шаруашылықтарын тәркілеу және жер 

аудару туралы» декрет Қазақстандағы байларды жаппай қудалаудың құқықтық негізін қалады. 

Бұл құжатқа сәйкес мал-мүлкі мол, жалшы ұстаған, ауылда ықпалы бар тұлғалар тәркілеуге 

жатқызылды. Байлардың мал-мүлкі колхоздар мен совхоздарға өткізілді, ал өздері отбасымен 

бірге басқа аймақтарға жер аударылды немесе лагерьлерге жіберілді (СҚМА. 5-қ., 1-т.,                               

8-іс, 61-62-пп.).  

1929–1932 жылдары басталған жаппай ұжымдастыру науқаны тәркілеумен тығыз 

байланыста жүзеге асырылды. Ұжымдастыруға қарсылық білдірген байлар «кеңес өкіметіне 

қарсы әрекет етушілер» ретінде қылмыстық жауапкершілікке тартылды. Оларға сайлау 

құқығынан айыру, салық қысымын күшейту, астық және мал тапсыру міндеттемелерін 

орындамағаны үшін соттау сияқты шаралар қолданылды (СҚМА. 5-қ., 1-т., 15-іс, 123-124-пп.). 

Солтүстік Қазақстан өңірінде бұл саясат ерекше қатаң сипат алды. Қазақ даласын 

сілкінткен бұл нәубет Омбы, Көкше мен Қызылжар жерін айналып өтпеді (Жұматай, 2025). 

Аймақтың мал шаруашылығына бейімділігі бай шаруашылықтарының көп болуына әсер етті. 

Сондықтан Булаев ауданы аумағында байларды анықтау, тәркілеу және жер аудару үдерісі 

жүйелі түрде жүргізілді. Архивтік хаттамаларда байлардың мал саны, жер көлемі, жалшы 

ұстауы, саяси мінездемесі егжей-тегжейлі тіркеліп отырған. 

Солтүстік Қазақстандағы тәркілеу саясатының басты ерекшелігі – оның ауыл ішіндегі 

әлеуметтік қатынастарды түбегейлі өзгертуінде болды. Байлар тек экономикалық күш ретінде 

ғана емес, ауылдық қауымдастықтағы беделді тұлғалар ретінде де жойылды. Көп жағдайда 

байлардың діни қызмет атқаруы, саудамен айналысуы немесе ауыл ішіндегі басқару 

құрылымдарында болуы оларды қосымша «қауіпті элемент» ретінде көрсетуге негіз болды 

(СҚМА. 5-қ., 1-т., 155-іс, 187-200 бб.). 

Булаев ауданының Первомай ауылы байлары туралы архив деректері олардың мал 

санының көптігімен қатар, ауыл шаруашылығына қажетті құрал-саймандарға ие болғанын, 

жалдамалар еңбегін пайдаланғанын көрсетеді. Кеңес билігі осы факторларды «қанаудың 

дәлелі» ретінде бағалап, тәркілеу тізіміне енгізген. 

Сонымен қатар, байларға тағылған айыптардың басым бөлігі саяси сипатта болды. Олар 

ұжымдастыруға қарсы үгіт жүргізді, астық тапсырмады, колхоз мүлкін ұрлады деген 

айыптармен жауапқа тартылды. Бұл жағдайлар кеңестік репрессиялық аппараттың ауылдық 

ортада қалай жұмыс істегенін айқын көрсетеді (СҚМА. 195-қ., 4-т., 102-іс, 27-53 бб.). 

ХХ ғасырдың 20–30 жылдарындағы Булаев ауданы, Первомай ауылы аумағында өмір 

сүрген байлар әлеуметтік-экономикалық тұрғыдан бірнеше топқа бөлінеді. Архивтік 

құжаттарда олардың негізгі байлық көзі ретінде мал шаруашылығы, егіншілік және жалшы 

еңбегін пайдалану көрсетіледі (История Казахстана, 1991: 20). Байлардың көпшілігі дәстүрлі 

қазақ шаруашылығын сақтай отырып, нарықтық қатынастарға да бейімделген. 

Мәселен, Ақылбеков Зағыпар революцияға дейін 50 жылқы, 15 сиыр, 10 өгіз және 40 бас 

ұсақ мал ұстап, тұрақты және маусымдық жалшыларды пайдаланған. Бұл оның орташа 

деңгейден жоғары экономикалық қуаты бар бай шаруашылық иесі болғанын көрсетеді. 1929 

жылдан бастап сайлау құқығынан айырылып, 1931 жылы колхозға мәжбүрлі түрде кіргізілуі 

кеңес билігінің қысым тетіктерін айқын аңғартады (Козыбаев, др., 1992: 39). Ақылбековтің 

астық тапсырмағаны, мүліктік міндеттемелерді орындамағаны үшін жер аударуға 

жатқызылуы байларға қарсы қолданылған әкімшілік жазалау әдістерінің кең таралғанын 

дәлелдейді (М. Жұмабаев ат. АА. 59-қ., 1-т., 5-іс, 25 б.). 

Ахметов Мәди мен Мәдиев Ғалымжан да Первомай ауылының ауқатты байлары 

санатына жатқызылған. Олардың шаруашылығында революцияға дейін 30-ға жуық жылқы,                                            

20 сиыр, өгіздер мен ұсақ мал болған, бірнеше жалшы ұстаған (Жұматай, 2025: 6). Кеңес 

үкіметі орнағаннан кейін де экономикалық әлеуетін сақтап қалғаны үшін олар «еңбекшілерді 

қанаушылар» ретінде сипатталып, 1931 жылы аудан аумағынан жер аудару туралы шешім 

шығарылған. Мәди Ахметовтің Омбы облысына қашып барып, ұзақ жылдар бойы сол жерде 

өмір сүруі байлардың қуғын-сүргіннен құтылу жолдарын іздегенін көрсетеді                                               

(М. Жұмабаев ат. АА. 59-қ., 1-т., 6-іс, 6 б.).  

Архив деректерінде ерекше топ ретінде бай-моллалар көрсетіледі. Олардың қатарында 

Ахметов Сәду бар. Ол мал-мүлкі жағынан ірі байлармен салыстырғанда орташа деңгейде 

болғанымен, діни қызмет атқаруы және кеңестік саяси науқандарға қарсылық танытуы себепті 

«әлеуметтік қауіпті элемент» ретінде есепке алынған (Конквест, 1990: 98). Құжаттардағы мал 

саны жөніндегі қайшылықты деректер (бірде 1 жылқы, 1 сиыр деп, бірде ондаған мал 

көрсетілуі) кеңестік есеп жүргізудің субъективтілігін және айыптау бағытына тәуелді 

болғанын көрсетеді (М. Жұмабаев атындағы АА. 59-қ., 1-т., 7-іс, 54-б.). 

Первомай ауылындағы ең ірі байлардың бірі – Байғожин (Жанғожинов) Нұрпейіс. Оның 

революцияға дейін 100 жылқы, 40 сиыр, 15 өгіз, ондаған қой-ешкісі болған. Сонымен қатар, 

бірнеше жалшы ұстауы, әкесінің қажылыққа баруы және ұжымдастыруға қарсы әрекеттері 

Нұрпейісті кеңестік билік үшін аса қауіпті тұлға ретінде көрсеткен (Қазақстан тарихы, 1993: 

76). 1931 жылы мал-мүлкі тәркіленіп, жер аударылғанымен, 1937 жылы қайта тұтқындалып, 

РКФСР Қылмыстық кодексінің 58-10 бабы бойынша ату жазасына кесілді. Тек 1989 жылы 

ақталуы кеңестік репрессияның әділетсіздігін айғақтайды (М. Жұмабаев ат. АА. 59-қ.,                                            

1-т., 8-іс, 25-б.). 

Осы қатарда Байшығұлов Құлжабай да бар. Ол болыстық қызмет атқарып, ауыл ішінде 

саяси ықпалы бар тұлға болған. Кеңес өкіметінің саяси және экономикалық науқандарына 

қарсылық көрсеткені үшін бірнеше рет сотталып, 1937 жылы НКВД тарапынан тұтқындалып, 

ату жазасына кесілген. 1989 жылы ісінің қысқартылуы – репрессия құрбандарының кейінгі 

ақталу үдерісінің бір көрінісі (М. Жұмабаев ат. АА. 59-қ., 1-т., 9-іс, 23-б.).  

Бейсенов Мұса мен ұлы Нәсиппулла Кәкенұлы сауда байланыстары арқылы 

ерекшеленген байлар қатарына жатады. Мәскеумен сауда қатынасының болуы, мал санының 

күрт артуы кеңестік билік тарапынан «алыпсатарлық» және «социалистік құрылысқа қарсы 

әрекет» ретінде бағаланған. Нәтижесінде олар Александров концлагеріне жіберілген. 

Архивтік деректеріне сәйкес, Александровка комендантына келген хаттамада, әкімшілік 

тәртіппен жер аударылған Бейсенов Мұса өз өтініші арқылы жер аударудан босатуды 

сұрағанымен, бұл өтініш қанағаттандырылмаған. Қабылданған шешімнің негізі ретінде                                            

1931 жылғы 28 қыркүйектегі №6 хаттамадағы комиссия қаулысы көрсетілген (Қазақстандағы 

ашаршылық, 2021: 95). Осылайша, Бейсенов Мұса Александровкадағы арнайы лагерьде қатаң 

бақылауда қалды, қатаң еңбек тәртібі мен коменданттық ережелерге бағынуға міндеттелді. 

Кейін 1937 жылы Бейсенов Мұса ату жазасына кесілген. Бұл жағдай экономикалық 

белсенділік көрсеткен дәстүрлі байлардың кеңес жүйесінде өмір сүру мүмкіндігінен 

айырылғанын көрсетеді (М. Жұмабаев ат. АА. 59-қ., 1-т., 10-іс, 21-б.). 

Данияров әулетінің тағдыры – тәркілеу мен қуғын-сүргіннің отбасылық сипат алғанын 

дәлелдейді. Данияров Мұқан, Нұрбай және олардың әкесі Құдайберген бір әулет ретінде 

«советтік құрылысқа қарсы» деп танылып, мал-мүлкінен айырылған. Нұрбай Данияровтың 

колхоз мүлкін алып қашты деген айыппен жер аударылуы, ал Құдайбергеннің мекенжайының 

белгісіз кетуі байлардың толық әлеуметтік оқшаулануға ұшырағанын көрсетеді                                                         

(М. Жұмабаев ат. АА. 59-қ., 1-т., 11-іс, 25 б.). 

Жүнісов Ақберген де ірі мал иесі ретінде сайлау құқығынан айырылып, сотталған. Оның 

ұрпақтары туралы деректер бай әулеттерінің кейінгі ұрпақтары кеңестік қоғамда өмір сүруге 

мәжбүр болғанын аңғартады. Жақыпов Жармағамбай мен Жарғақов Аязбай – ауыл ішіндегі 

ықпалы күшті, саяси белсенді байлар қатарына жатады (Қозыбаев, 1992: 29). Олардың кеңестік 

науқандарға қарсылық көрсетуі, бұрынғы болыстық, ақ гвардиямен байланысы және сауда-

саттықпен айналысуы кеңестік репрессиялық аппараттың басты нысанасына айналдырды. 

Екеуі де сотталып, бірі кейін ақталса, екіншісі өмірінің соңына дейін жер аударуда болған                                    

(М. Жұмабаев ат. АА. 59-қ., 1-т., 12-іс, 21 б.).  

Булаев ауданы аумағында жүргізілген тәркілеу және қуғын-сүргін саясаты аясында бай 

Ибраев Ысқақ пен онымен байланысы бар тұлғаларға қатысты архивтік материалдар ерекше 

назар аудартады. Құжаттарда Ибраев Ысқақтың 1896 жылы туғаны, дәстүрлі қазақ 

қоғамындағы бай-атқамінерлер қатарына жатқызылғаны көрсетіледі. Оның шаруашылығы ірі 

көлемімен сипатталған: деректер бойынша, Ибраевтың иелігінде 70–80 жылқы, 15–25 жегін 

өгіз, 60–70 бас ірі қара және 50–60 қой-ешкі болған. Сонымен қатар, жалдамалы жұмыс күші 

– батрақтарды пайдалануы кеңестік билік тарапынан «қанаушы тап өкілі» деген айып тағуға 

негіз болған. 

1928 жылы Ибраев Ысқақ сайлау құқығынан айырылып, 1931 жылы бай ретінде 

тәркілеуге ұшыраған. Архив материалдарына сәйкес, ол кулактарға арналған арнайы қонысқа 

жер аударылғанымен, кейіннен Сібір өлкесіне қашып кеткен. Құжаттарда оның кейінгі 

кезеңде «Үшқызыл» колхозының аумағында тұрып, кеңес өкіметіне қарсы үгіт-насихат 

жүргізгені айтылады (Мемлекеттік комиссияның материалдары, 2023: 20). Бұл деректер 

кеңестік репрессиялық аппараттың бұрын тәркіленген байларды да тұрақты бақылауда ұстап, 

оларды саяси тұрғыдан қудалауды жалғастырғанын көрсетеді. 

Ибраев Ысқақтың ісі жеке тұлғамен шектелмей, оның әлеуметтік байланыстарын да 

қамтыған. Архивтік деректерде Жұмабаев (Мусин Уразке) есімді тұлғаға қатысты мәліметтер 

келтіріледі. Ол 1890 жылы туған, революцияға дейін Жұмабаев Бекетпен бірге тұрған, кейін 

жеке өмір сүрген. Бай отбасынан шыққаны үшін 1928–1929 жылдары сайлау құқығынан 

айырылып, 1931 жылы он жыл мерзімге сотталған. Тергеу материалдарында оның Ибраев 

Ысқақтың «контрреволюциялық қызметіне» жәрдемдескені көрсетіледі (Нұрпейсов, 1995: 57). 

Бұл жағдай кеңестік биліктің байлармен тікелей немесе жанама байланысы бар тұлғаларды да 

қуғын-сүргінге тартқанын дәлелдейді. 1937 жылы тұтқындалып, 58-10 бабымен ату жазасына 

кесілген болатын, тек 1990 жылы ақталған. 

Сонымен қатар, Дюсенов Сатыбалды (1904 жылы туған, колхоз төрағасы им. Стаханова) 

өзінің жауаптарында былай деп көрсеткен: Ибраев Ысқақ 1916–1917 жылдары ауыл 

старшинасы болған, Колчак билігі кезеңінде белсенді әрекеттер көрсетіп, оларға көмек 

жасаған. 1930–1935 жылдары ол контрреволюциялық үгіт-насихат жүргізген, Ескараев, 

Жұмабаев Мағжан, Сыздықов Хаким, молда Салықов және Мустафин Малғаждар сияқты 

тұлғалармен байланыста болған. Бұл мәліметтер кеңестік тергеу жүйесінде ұйымдасқан 

«антисоветтік топтың» белгісі ретінде бағаланған. 

Осылайша, Ибраев Ысқаққа қатысты архивтік материалдар байларды қудалау 

саясатының көпқырлы сипатын айқын көрсетеді. Экономикалық белгілер (мал саны, жалшы 

еңбегін пайдалану) саяси айыптаулармен (антисоветтік үгіт, бұрынғы билік құрылымдарымен 

байланыс, азамат соғысы кезеңіндегі әрекеттер) ұштасып, байларды толық әлеуметтік және 

саяси оқшаулауға бағытталған. Бұл дерек Первомай ауылы аумағында жүргізілген тәркілеу 

және репрессия саясатының нақты механизмі мен мазмұнын ашып, кеңестік биліктің 

байларды тап ретінде жою стратегиясының жергілікті деңгейде қалай жүзеге асқанын 

көрсетуге мүмкіндік береді (СҚО ДП. 16-қ., 6906-іс, 25 б.).  

ХХ ғасырдың 20–30 жылдарында байларды тәркілеу үдерісі кеңестік әкімшілік-

бюрократиялық аппарат арқылы қатаң жүйеге түсірілді. Булаев ауданы, Первомай ауылы 

бойынша жүргізілген тәркілеу шаралары да осы жалпыодақтық саясаттың нақты көрінісі 

болды. Архивтік құжаттарда байларды анықтау барысында олардың мал саны, жалшы ұстауы, 

егін көлемі ғана емес, саяси мінездемесі, бұрынғы әлеуметтік мәртебесі және кеңестік 

науқандарға қатысу деңгейі де ескерілгені байқалады. 

Байларды тәркілеу туралы шешімдер көбіне аудандық атқару комитеттері мен арнайы 

комиссиялар арқылы қабылданды. Хаттамаларда «әлеуметтік қауіпті элемент», «кеңес 

өкіметіне қарсы», «қанаушы тап өкілі» деген тұрақты айыптау формулалары қолданылған. Бұл 

айыптаулардың көпшілігі нақты қылмыстық әрекетке емес, байдың әлеуметтік тегіне 

негізделгенін көрсетеді (Омарбеков, 1994: 25). 

Мысалы, Ақылбеков Зағыпар, Данияров Нұрбай, Жарғақов Аязбай сынды байларға 

тағылған негізгі айыптардың қатарында астық тапсырмау, мүлік беру міндетін орындамау, 

ұжымдастыруға қарсы болу секілді әрекеттер көрсетілген. Бұл әрекеттер кеңестік құқықтық 

жүйеде «контрреволюциялық қылмыс» ретінде бағаланып, қатаң жазалауға негіз болды. 

Байларды қоғамнан шеттетудің алғашқы кезеңдерінің бірі – сайлау құқығынан айыру 

болды. 1928–1930 жылдары Первомай ауылының көптеген байлары, соның ішінде Ақылбеков 

Зағыпар, Жүнісов Ақберген, Жақыпов Жармағамбай, Жарғақов Аязбай ресми түрде сайлау 

құқығынан айырылған. Бұл шара олардың ауылдық басқару жүйесіне қатысу мүмкіндігін 

толықтай жойды. Сонымен қатар, байларға салынған салық көлемі әдейі жоғары белгіленіп, 

астық және мал тапсыру міндеттері күшейтілді. Бұл экономикалық қысым байларды қасақана 

қарызға батырып, кейін «міндеттемелерін орындамағаны үшін» жазалауға сылтау ретінде 

пайдаланылды. Жарғақов Аязбайдың егістік көлемін азайтты деген айып тағылуы осы 

саясаттың нақты мысалы болып табылады (Панто, 2025: 56). 

Архив деректерінде жиі кездесетін айыптардың бірі – колхоз мүлкін ұрлау. Данияров 

Нұрбай мен Ақылбеков Зағыпарға колхозға тиесілі малды және астықты алып қашты деген 

айып тағылған. Алайда бұл әрекеттерді байлардың жеке меншігін сақтап қалуға бағытталған 

амалдары ретінде де қарастыруға болады (М. Жұмабаев ат. АА. 59-қ., 1-т., 13-іс, 5 б.).  

Қуғын-сүргіннен қашу құбылысы кең таралды. Бірқатар байлар отбасымен бірге басқа 

аймақтарға көшіп кетуге мәжбүр болды. Ахметов Мәди мен Мәдиев Ғалымжанның Омбы 

облысына қашуы, Данияров Құдайбергеннің мекенжайының белгісіз болып кетуі осы 

жағдайды дәлелдейді. Бұл көші-қон үдерісі қазақ халқының дәстүрлі қоныстану жүйесіне де 

үлкен соққы болды. 

Осылайша, аталған санаттағы адамдар жеке бас бостандығынан айырылып, кеңестік 

жазалау жүйесінің нысанына айналды (М. Жұмабаев ат. АА. 59-қ., 1-т., 14-іс, 5 б.). Бұл саясат 

Булаев ауданы аумағында да нақты әкімшілік шешімдер арқылы іске асырылды. Атап 

айтқанда, 1931 жылғы 1 тамызда Булаев аудандық атқару комитетінің №29 қаулысына сәйкес 

бай-кулактарға арналған арнайы лагерь ұйымдастыру туралы шешім қабылданып, жер аудару 

орны ретінде Александровка және Георгиевка ауылдары бекітілді. Осыған байланысты 

Александровка және Георгиевка ауылдық кеңестерін таратылуы кеңестік биліктің жергілікті 

басқару құрылымдарын репрессиялық мақсатта қайта құруын айқын көрсетеді. 

Александровка және Георгиевка ауылының тұрғандарын басқа Скворцово және Бугровое 

ауылдарына аударған (М. Жұмабаев ат. АА. 59-қ., 1-т., 15-іс, 25 б.). 

Мұрағатта табылған тізімдер мен жеке істерге сүйенетін болсақ аудан бойынша 

тәркіленген отбасы саны 531, олардың ішінде 1000 адамға жеткен 200 отбасы Александровка 

арнайы лагеріне жер аударылған. Булаев аудандық атқару комитетінің 1931 жылғы 31 тамыз 

№29 шешімі бойынша жер аударылғандарға заңды түрде 27-баптан тұратын қатаң 

«Коменданттық лагерь ережелері» бекітілді. Ережеде Александровкадағы бай-кулактар үшін 

ұйымдастырылған коменданттық лагерьде орналасу және орналастыру, еңбекті ұйымдастыру, 

жұмысшы күшін пайдалану жүйесі және қаржылық бақылау. 

Лагерьдің орналасу тәртібі:  

Комендант алдымен барлық ғимараттарды және олардың орналастыру мүмкіндіктерін 

есепке алып, ғимараттарды сақтауды қамтамасыз етуі тиіс болды. Лагерь ғимараттары 

ауылдық кеңестен акт және опись арқылы қабылданды. Кулактардың орналастырылуы келесі 

қағидаларға негізделді: ғимараттар әр партия келген адамдар санына сәйкес бөлінді, кемінде 

200 отбасыдан (шамамен 1000 адам) тұратын топтарды орналастыру қажет болды. Әр топқа 

старшина (ондық) тағайындалып, милиционерлердің патрульдік посттары арқылы ауылдарды 

күзету қамтамасыз етілді. 

Еңбекке орналастыру және ұйымдастыру:  

Барлық еңбекке қабілетті бай-кулактар есепке алынды және олар мамандықтары мен 

топтарға (15–25 адам) бөлінді. Совхоздар мен айналасындағы шаруашылықтар үшін жұмыс 

күші қажеттілігі анықталып, әр топқа бригадирлер тағайындалды. Лагерьде балаларға 

арналған қызмет және жалпы пайдалануға арналған ғимараттар ұйымдастырылды. Сонымен 

қатар, шеберханалар мен кустарлық жұмыстар жүргізілді. 

Бай-кулактарды пайдалану жүйесі:  

Бай-кулактар совхоздармен келісім бойынша дереу жұмысқа жіберілді. Оларға жұмыс 

көлемін орындау үшін қатаң, кейде адам төзгісіз еңбек нормалары қойылды, жұмыс 

уақытының сақталуы ескерілмеді. Жұмыс барысында бәсекелестік әдістері толық 

қолданылды, кулактар жеке бақылауға алынды, ал олардың табысының барлық сомасы 

коменданттың қарамағында болды. 

Қаржылық бақылау: Лагерьге түскен қаржылар 25 %-ы комендатураны ұстауға, 25 %-ы 

жалпы қажеттіліктер мен мәдени шараларға, ал 50 %-ы жұмыс істеп жатқан бай-кулактардың 

қарамағында пайдаланылды. Есеп жүргізу арнайы есеп бөлімі арқылы жүзеге асырылды, ол 

үшін бай-кулактардың өздерінен мамандар тартылды. 

Осы ережелердің мазмұны коменданттық лагерьдің қаталдығын және репрессивті 

сипатын айқын көрсетеді. Бай-кулактар тек жеке бостандығынан айырылып қана қоймай, 

еңбекке мәжбүрленіп, табысы мен күнделікті тіршілігі толық бақылауға алынған еді. Бұл 

ережелер кеңестік биліктің тәркілеу және жер аудару саясатының бір бөлігі ретінде, 

әлеуметтік топтарды қуғын-сүргін арқылы жүйелі түрде бақылауға алғанын дәлелдейді. 

Аталған құжаттар қазіргі М. Жұмабаев ауданының мұрағат қорларында сақталған. 

Тәркіленген байлардың елеулі бөлігі жер аударуға жіберілді. Архив құжаттарында 

Булаев ауданынан Омбы облысына, Называй ауданына, сондай-ақ лагерьлерге жөнелтілген 

адамдар туралы мәліметтер кездеседі. Бейсенов Мұсаның Александров концлагеріне жіберілуі 

– байларға қатысты репрессиялық саясаттың шектен шыққанын көрсетеді. 

Жер аудару көбіне бүкіл отбасымен бірге жүзеге асырылды. Бұл бай отбасыларының 

әлеуметтік және демографиялық күйреуіне әкелді. Балалардың білім алу мүмкіндігі шектеліп, 

тұрмыс жағдайы күрт нашарлады. Архивтік мәліметтерде көптеген бай отбасыларында                                  

14 жасқа толмаған балалардың көп болғаны көрсетіледі, бұл репрессияның адамгершілік 

тұрғыдан ауыр салдарын айқындайды. 

1937–1938 жылдары кеңестік репрессияның жаңа кезеңі басталып, бұрын тәркіленіп, жер 

аударылған байлардың едәуір бөлігі қайтадан тұтқындалды. Байғожин Нұрпейіс, Байшығұлов 

Құлжабай, Бейсенов Мұса, Жақыпов Жармағамбай сияқты тұлғалар осы кезеңде РКФСР 

Қылмыстық кодексінің 58-бабы бойынша айыпталып, ең ауыр жазаға кесілді. 

Бұл кезеңдегі айыптаулардың мазмұны бұрынғыдан да саясиланған сипат алды. 

Байлардың өткен өмірі, туыстық байланыстары, діни қызметі, тіпті әулеттік беделі қылмыс 

ретінде бағаланды. Осылайша, 1928 жылы басталған тәркілеу саясаты 1937–1938 жылдары 

жаппай саяси террорға ұласты (Figes, 2007: 39).  

Кеңестік жүйе әлсірегеннен кейін ғана репрессия құрбандарын ақтау үдерісі басталды. 

1956 жылдан бастап кейбір істер қайта қаралғанымен, байлардың бір бөлігі тек 1980–1990 

жылдары ғана толық ақталды. Олардың ішінде Байғожин Нұрпейістің 1989 жылы, 

Байшығұлов Құлжабайдың 1989 жылы, Бейсенов Мұсаның 1999 жылы ақталуы – тарихи 

әділеттіліктің кеш болса да қалпына келгенін көрсетеді. 

Алайда ақтау бай отбасыларының көрген әлеуметтік, моральдық және демографиялық 

шығындарын өтей алған жоқ. Бұл жағдай кеңестік тәркілеу және қуғын-сүргін саясатының 

ұзақ мерзімді салдарын айқын көрсетеді (М. Жұмабаев ат. АА. 59-қ., 1-т., 16-іс, 25 б.). 

 

Нәтижелер 
Зерттеу нәтижелері көрсеткендей, 1928–1933 жылдары Булаев ауданында ауыл 

байларын тәркілеу және жер аудару кеңестік биліктің таптық саясаты аясында жүйелі түрде 

жүзеге асырылды. Бұл науқанның негізгі мақсаты дәстүрлі шаруашылық құрылымды күйрету, 

экономикалық жағынан ықпалды ауыл элитасын жою және ұжымдастыру үдерісін жеделдету 

болды. 

Архивтік деректерге сүйенсек, Булаев ауданында бай және жартылай феодал деп 

танылған бірнеше ондаған шаруашылық тәркілеуге ұшыраған. Олардың мал-мүлкі мемлекет 

меншігіне алынып, жаңадан құрылған ұжымшарлар мен кедей шаруашылықтарға бөлініп 

берілді. Алайда бұл үдеріс формалды түрде «әлеуметтік әділеттілік» қағидатымен 

жүргізілгенімен, іс жүзінде жергілікті экономиканың әлсіреуіне әкелді. Өйткені тәркіленген 

шаруашылықтардың басым бөлігі ауыл шаруашылығын ұйымдастыруда тәжірибесі мол, 

еңбек ресурстарын тиімді пайдаланған құрылымдар болатын. 

Тәркілеумен қатар, байлар мен олардың отбасы мүшелерін жер аудару саясаты да қатал 

сипат алды. Зерттеу барысында анықталғандай, Булаев ауданынан жер аударылған азаматтар 

негізінен Солтүстік өңірлерге, Сібір аймақтарына және Қазақстанның басқа шалғай 

аудандарына жіберілген. Бұл шара тек экономикалық емес, сонымен бірге әлеуметтік және 

демографиялық салдарға да алып келді. Жергілікті қауымдастықтардың ішкі байланысы 

бұзылып, ауылдардағы дәстүрлі әлеуметтік иерархия күйреді. 

Талдау нәтижелері көрсеткендей, тәркілеу науқаны кезінде жіберілген асыра 

сілтеушіліктер кең таралған құбылыс болды. Көп жағдайда орташа дәулетті шаруалар да 

байлар қатарына жатқызылып, жазықсыз жазаға тартылды. Бұл жағдай халық арасында 

наразылықтың күшеюіне, жасырын қарсылық түрлерінің пайда болуына себеп болды. Кейбір 

деректерде малды жасыру, басқа өңірлерге көшу, ұжымшарларға кіруден бас тарту сияқты 

әрекеттердің тіркелуі осының айқын дәлелі болып табылады (М. Жұмабаев ат. АА. 59-қ.,                                                       

1-т., 17-іс, 5 б.). 

Сонымен қатар, тәркілеу мен жер аудару саясаты Булаев ауданындағы демографиялық 

жағдайға елеулі әсер етті. Еңбекке қабілетті халықтың бір бөлігінің күштеп көшірілуі ауыл 

шаруашылығы өндірісінің төмендеуіне, ал бұл өз кезегінде 1930-жылдардың басындағы азық-

түлік тапшылығының тереңдеуіне ықпал етті. Ұжымшарлардың алғашқы кезеңде тұрақты 

жұмыс істей алмауы да осы факторлармен тығыз байланысты болды. 

Жалпы алғанда, зерттеу нәтижелері Булаев ауданында жүргізілген тәркілеу және жер 

аудару саясатының күткен нәтижелерге толық қол жеткізбегенін көрсетеді. Кеңестік билік 

жоспарлағандай ауыл шаруашылығын тез арада социалистік жолға көшіру мүмкін болмады. 

Керісінше, бұл саясат әлеуметтік қақтығыстарды күшейтіп, экономикалық құлдырауға және 

халықтың тұрмыс деңгейінің төмендеуіне алып келді. Осы тұрғыдан алғанда, Булаев 

ауданындағы оқиғалар бүкіл Қазақстан аумағында жүргізілген күштеп ұжымдастыру 

саясатының жергілікті деңгейдегі нақты көрінісі ретінде бағалануы мүмкін. 

Тәркілеу және жер аудару саясатының ең ауыр салдарының бірі – бай отбасыларының 

толықтай күйреуі болды. Архивтік деректерге сүйенсек, Первомай ауылы байларының басым 

бөлігінде кәмелет жасына толмаған балалар көп болған отбасылар. Ақылбеков Зағыпар, 

Ахметов Мәди, Байғожин Нұрпейіс, Данияров Нұрбай, Жүнісов Ақберген сияқты 

тұлғалардың отбасыларында 14 жасқа толмаған балалардың болуы қуғын-сүргіннің ең әлсіз 

топқа – балаларға да тікелей әсер еткенін көрсетеді. 

Бай отбасыларының жер аударылуы немесе қашуға мәжбүр болуы олардың дәстүрлі 

тұрмыс-тіршілігін бұзды. Отбасы мүшелері әртүрлі аймақтарға тарыдай шашылып, әлеуметтік 

байланыстар үзілді. Көп жағдайда балалар білім алу мүмкіндігінен айырылып, еңбекке ерте 

араласуға мәжбүр болды. Бұл жағдай бай әулеттерінің әлеуметтік мәртебесінің бір ұрпақ 

ішінде түбегейлі төмендеуіне әкелді (М. Жұмабаев ат. АА. 59-қ., 1-т., 18-іс, 45 б.). 

Қуғын-сүргін салдарынан байлардың едәуір бөлігі туған жерін тастап, басқа өңірлерге 

көшуге мәжбүр болды. Архивтік материалдарда Омбы облысы, Называй ауданы, Есілкөл 

ауданы сияқты аймақтарға қоныс аударған байлар туралы деректер жиі кездеседі. Ахметов 

Мәди мен оның туыстарының Омбы облысында ұзақ жылдар өмір сүруі, Жарғақов Аязбайдың 

Называй ауданына көшіп кетуі осы көші-қонның нақты мысалдары болып табылады. 

Кейбір бай әулеттерінің ұрпақтары жаңа ортада бейімделіп, кеңестік жүйеде қызмет 

атқаруға мәжбүр болды. Мысалы, Ахметов Мәди ұлы Рахымжанның колхоз төрағасы болып 

сайлануы бай әулетінің өкілі кеңестік әлеуметтік құрылымға бейімделудің бір жолын 

таңдағанын көрсетеді. Бұл құбылыс репрессиядан аман қалу үшін әлеуметтік мінез-құлықтың 

өзгергенін аңғартады. 

Кеңестік қуғын-сүргін бай әулеттерінің жадында ұзақ уақытқа дейін қорқыныш пен 

үнсіздік қалыптастырды. Байлардың көпшілігі өздерінің әлеуметтік тегін жасыруға мәжбүр 

болды. Ұрпақтарына ата-бабаларының нақты тағдыры туралы айту қауіпті саналды. Бұл 

жағдай тарихи жадтың үзілуіне және ауызша тарихтың әлсіреуіне әкелді. 

Сонымен қатар, байлар туралы қалыптасқан кеңестік стереотиптер («қанаушы», «халық 

жауы») олардың қоғамдағы бейнесін ұзақ уақыт бойы бұрмалап келді. Тек ХХ ғасырдың 

соңында ғана архивтердің ашылуы және ақтау үдерістерінің жүруі байлардың шынайы тарихи 

рөлін қайта бағалауға мүмкіндік берді (Тулепбаев, 1971: 56). 

1956 жылдан кейін басталған, ал 1980–1990 жылдары кең көлем алған ақтау үдерісі бай 

әулеттері үшін моральдық тұрғыдан маңызды болды.  

Тарихтағы жазықсыз жазаланған саяси қуғын-сүргін құрбандарының тағдыры бүгінде 

өзекті мәселе. Қазақстан Республикасының Президенті Қасым-Жомарт Тоқаевтың                                    

2020 жылғы 24 қарашадағы «Саяси қуғын-сүргін құрбандарын толық ақтау жөніндегі 

мемлекеттік комиссия туралы» Жарлығына сәйкес Солтүстік Қазақстан облысының жұмыс 

тобы 368 байдың есімін анықтады, осы тізімен ақталғандары тек 9 адам ғана (Из истории 

депортаций, 2012: 70).  

Байғожин Нұрпейіс, Байшығұлов Құлжабай, Жақыпов Жармағамбай, Бейсенов Мұса 

сияқты тұлғалардың ресми түрде ақталуы кеңестік қуғын-сүргін саясатының заңсыз әрі 

әділетсіз болғанын дәлелдеді (Толеген, 2025: 3). 

Алайда ақтау репрессия салдарынан келген әлеуметтік, демографиялық және мәдени 

шығындарды толығымен өтей алмады. Байлардың мал-мүлкі, шаруашылық құрылымы, 

дәстүрлі әлеуметтік беделі қайтарылған жоқ (Viola, 2007: 16). Бұл жағдай тарихи әділеттіліктің 

тек құқықтық емес, әлеуметтік тұрғыдан да күрделі мәселе екенін көрсетеді.  

 

Қортынды 

ХХ ғасырдың 20–30 жылдарында Солтүстік Қазақстан өңірінде жүргізілген тәркілеу 

және қуғын-сүргін саясаты қазақ қоғамының дәстүрлі әлеуметтік-экономикалық құрылымын 

түбегейлі бұзды. Кеңестік биліктің байларды тап ретінде жоюға бағытталған іс-шаралары 

ғасырлар бойы қалыптасқан шаруашылық жүйені күйретіп, ауылдық қауымдастықтағы 

әлеуметтік тепе-теңдіктің жойылуына әкелді. Булаев ауданы, Первомай ауылы байларының 

тағдыры осы үдерістің аймақтық деңгейдегі нақты әрі айқын көрінісі болып табылады.  

Зерттеу барысында пайдаланылған архивтік деректер байлардың тек экономикалық 

тұрғыдан ғана емес, сонымен қатар саяси және әлеуметтік себептермен де қудаланғанын 

дәлелдейді. Мал-мүлкін тәркілеу, сайлау құқығынан айыру, күшейтілген салық салу, жер 

аудару, арнайы лагерлерге, соның ішінде Александровкадағы коменданттық лагерьге жіберу 

және ату жазасы кеңестік репрессиялық жүйенің негізгі құралдарына айналды. Архивтегі 

құжаттар бойынша, Александровка лагерінде байлар қатаң еңбек тәртібі мен қатаң бақылауға 

бағынуға мәжбүр болды; олардың отбасы мүшелері де еңбекке тартылып, балаларға арналған 

қызметтер арнайы ұйымдастырылды. Бұл шаралар байларды экономикалық негізінен айырып 

қана қоймай, оларды қоғамнан толық оқшаулауға, қоғамдық беделін жоюға және әлеуметтік 

жойылуға ұшыратуға бағытталды. 

Аталған саясаттың салдары бай әулеттерінің толық күйреуіне, отбасы институтының 

әлсіреуіне, ұрпақ сабақтастығының үзілуіне және тарихи жадтың жойылуына алып келді. 

Қуғын-сүргінге ұшыраған бай отбасыларының көпшілігі туған жерінен күштеп көшіріліп, 

ауыр әлеуметтік жағдайларда өмір сүруге мәжбүр болды. Бұл үдеріс қазақ халқының дәстүрлі 

қоныстану жүйесіне, демографиялық ахуалына және мәдени-рухани тұтастығына елеулі 

соққы жасады. 

Сонымен қатар, ХХ ғасырдың соңында жүзеге асқан ақтау үдерісі кеңестік тәркілеу және 

қуғын-сүргін саясатына жаңа көзқараспен қарауға мүмкіндік берді. Репрессия құрбандарының 

ресми түрде ақталуы бұл саясаттың заңсыз әрі әділетсіз болғанын дәлелдеп, тарихи 

әділеттілікті қалпына келтіру жолындағы маңызды қадамға айналды. Алайда ақтау бай 

әулеттерінің көрген материалдық, әлеуметтік және моральдық шығындарын толық өтей 

алмады. 

Байларды тап ретінде жою әрекеті қазақ халқының экономикалық әлеуетін әлсіретіп, 

ауылдық қоғамның табиғи даму үдерісін тежеген факторлардың бірі болғанын көрсетеді. Бұл 

саясат дәстүрлі шаруашылық тәжірибесінің үзілуіне, әлеуметтік бастамашыл топтардың 

жойылуына және ауыл өмірінің ұзақ мерзімді дағдарысына себеп болды. 

Қорытындылай келе, Солтүстік Қазақстан өңіріндегі байлардың тағдыры – жалпыұлттық 

қуғын-сүргін тарихының ажырамас әрі маңызды бөлігі. Бұл тақырыпты зерттеу тек өткенді 

тану үшін ғана емес, тарихи әділеттілікті қалпына келтіру, қоғамдық жадты жаңғырту және 

болашақ ұрпақтың тарихи санасын қалыптастыру тұрғысынан да аса өзекті болып табылады. 

